
KUSUMI TSUMI 
KƐ MA NƆ YEMI

MI GBAMI  

7
Year 1Dangme



2

MI GBAMI 7 Kusumi tsumi kɛ ma nɔ yemi

KUSUMI TSUMI KƐ MA NƆ YEMI
Ni kasemi mini

INTRODUCTION
This section introduces you to the traditional governance structure in Ghanaian 
society. It discusses the functionaries of the traditional governance structure 
and their importance. This section seeks to equip you with the knowledge and 
understanding of the traditional governance structure in your culture. You will 
become aware of the roles of traditional leaders and the importance of their roles 
in the development and the well-being of the people in your community.

Loko ni kasemi ɔ maa ba nyagbe ɔ, e sa nɛ o nyɛ nɛ o

i.	 Tapo mi nɛ o nu ma nɔ yemi he blɔ nɔ tomi sisi ngɛ tsɛ, weku nyatsɛ/
weku yi, wɛtso nyatsɛ/wɛtso yi, yemi glɛ nɔ.

ii.	 Tapo mi nɛ o nu ma nɔ yemi he blɔ nɔ tomi sisi ngɛ matsɛngua, matsɛ 
tsɔwi/wawi kɛ matsɛ woli a glɛ nɔ kɛ ekpa komɛ.

Otihi

•	 Dangmeli yeɔ tsɛ ni. Enɛ ɔ he je ɔ, tsɛ ji yi kɛ ha weku kpokploo. A hyɛɔ 
weku kpa kɛ guɔ tsɛ se.

•	 Ma kpahi nɛ yeɔ nyɛ se ni aloo wɔfa ni ɔ hyɛɔ weku kpa kɛ guɔ nyɛ se nɛ 
yo peeɔ weku kpokploo yi.

•	 Wɛtso nyatsɛmɛ peeɔ matsɛmɛ kɛ ha a wɛtsohi aloo a ma amɛ nɛ wɛtso 
nimeli nɛ hlaa mɛ.

KUSUMI MA NƆ YEMI BLƆ NƆ TOMI
Tapo mi nɛ o nu ma nɔ yemi he blɔ nɔ tomi sisi ngɛ tsɛ, weku nyatsɛ/weku yi, 
wɛtso nyatsɛ/wɛtso yi yemi glɛ nɔ.

Kusumi Ma nɔ yemi
Ma nɔ yemi ji kusumi blɔ nɔ tomi nɛ a kɛ hyɛɔ ma nɔ. Mahi ngɛ Gana a tsuo toɔ 
ma nɔ yemi he blɔ nɔ nɛ ɔ ngɛ glɛ nɔ glɛ nɔ. Slɔɔtohi ngɛ blɔ nɔ tomi nɛ ɔmɛ a mi 
lɛɛ, se mahi babauu ngɛ kusumi nɛ ɔ he nɔ kake.

Weku nɔ yemi blɔ nɔ tomi
Ke a ke weku ngɛ Gana a, e ma nyɛ pee weku kpokploo nɛ ji tsɛ, nyɛ kɛ bimɛ aloo 
weku kpanyaa/gbajaa nɛ ngɔɔ tsɛnguahi, tsɛwawi kɛ a bimɛ kɛ ni kpahi ba piɛɛɔ 
he. Ke o susu he kikɛ nɛ ɔ, o yoɔ kaa ma nɔ yemi blɔ nɔ tomi ɔ kɔɔ tsɛmɛ, weku 
nyatsɛmɛ, wɛtso nyatsɛmɛ, matsɛmɛ, matsɛ woli, nimeli kɛ ni kpa komɛ a he.

Ni tsumi

Kɛ ma nɔ yemi nɔ kuɔmi blɔ nya amɛ ngɛ o ma mi ɔ ngɛ kɛɛ? Mɛnɔ nɛ hyɛɔ 
weku kpokploo nɔ? Mɛnɔ nɛ hyɛɔ weku gbajaa/kpanyaa nɔ? O piɛɛ wɛtso ɔ 
he lo?

Ma nɔ yemi nɔ kuɔmi
Foni nɛ nyɛɛ se nɛ ɔ tsɔɔ ma nɔ yemi nɔ kuɔmi nɛ tsɔɔ tsakpa ngɛ nɔ yeli ɔmɛ kɛ 
a sisi bi a kpɛti. Ngɛ wɛtso mi ɔ, nɔ kuɔmi ɔ maa hi kikɛ nɛ ɔ:

Wɛtso yi

Weku nyatsɛ Weku nyatsɛ

Tsɛ Tsɛ Tsɛ Tsɛ

Fig7.1: Kusumi tsɛ yemi nɔ kuɔmi ngɛ wɛtso nya

1.	 Wɛtso Nyatsɛ
	 Wɛtso peeɔ nihi nɛ je fɔmi kpa kake nya. E ji nihi nɛ a hineɔ biɛ kake nɛ a 

sɔmɔɔ nya dalɔ kake. A hɛɛɔ su kake, susumi kake kɛ juɛmi kake. Nɔ nɛ a 
hlaa kaa e nyɛɛ a hɛ mi ɔ peeɔ a nya dalɔ nɛ a tsɛɔ lɛ wɛtso nyatsɛ aloo wɛtso 
matsɛ. Nihi nɛ a daa nɔ kɛ hlaa wɛtso matsɛ je kpa ngɛ ma munomunohi a 
mi. Ngɛ he komɛ ɔ, wekuhi nɛ peeɔ wɛtso ɔ mi nikɔtɔma amɛ ba buaa nɛ a 
hlaa nɔ kake ngɛ a kpɛti kaa a nya dalɔ. He kpa komɛ ngɛ nɛ we pɔtɛɛ mi nɛ 
a jeɔ kɛ yeɔ wɛtso matsɛ.

2.	 Weku yi/nyatsɛ
	 Weku nyatsɛ ji nɔ pɔtɛɛ nɛ weku ɔ hla kaa e nyɛɛ a hɛ mi. Weku nyatsɛ ɔ ni 

tsumi ji kaa e hyɛ weku ɔ nɔ nɛ a dla sanehi ngɛ weku bimɛ a kpɛti.

3.	 Tsɛ
	 Tsɛ peeɔ yi kɛ ha weku kpokploo ɔ. Weku kpokploo ɔ ji tsɛ, e yihi kɛ a bimɛ. 

E hyɛɔ e bimɛ kɛ e yihi a nɔ ngɛ weku kpokploo ɔ mi.

Ni tsumi

Ke o hyɛ ma nɔ yemi nɔ kuɔmi blɔ nɔ tomi ɔ, mɛnɔ ngɛ he wami pe e nyɛmi: 
wɛtso nyatsɛ aloo weku nyatsɛ aloo tsɛ?

Ma nɔ yeli a he se nami ngɛ ma nɔ yemi blɔ nɔ tomi ɔ nya.
1.	 Wɛtso yi
	 Wɛtso yi he se nami komɛ ji nɛ ɔ:

i.	 E peeɔ kojolɔ kɛ ha wɛtso ɔ.

ii.	 E ngɔɔ wɛtso ɔ blema sanehi/munyuhi kɛ toɔ nɛ e baa yi.

iii.	E poɔ wɛtso ɔ kusumi ɔmɛ a he piɛ nɛ e baa a yi.

iv.	E poɔ wɛtso zugba kɛ weto ni kpahi a he piɛ nɛ e baa a yi.

v.	 E bɔɔ mɔde kaa bimɛ nɛ a ma fɔ ɔ, a tsɔse mɛ nɛ a bu wɛtso ɔ blɔ nɔ tomi 
ɔmɛ.

vi.	E hyɛɔ nɛ a ye ma kɔhi kɛ kusumihi a nɔ kɛ je yinɔhi kɛ ya yinɔhi tsuo.

2.	 Weku nyatsɛ
a.	 E buɔ weku ɔ he kɛ jeɔ awi yeli a dɛ.

b.	 E hlaa wekubi a nɔ yami.

c.	 E hlaa nɛ tue mi jɔmi nɛ hi weku ɔ mi.

d.	 E baa weku weto ni yi: we, zugba, juɛni, muɛ, kokoo, ta, ahima, ya, sɛ 
kɛ ekpa komɛ.

e.	 E dlaa nihi a kpɛti pɛ.

f.	 E daa weku ɔ nane mi ngɛ he nya buamihi a sisi.

g.	 E woɔ wekubi a mumi mi kɛ he lo mi he wami.

h.	 E tuɔ weku ɔ nya munyu.

3.	 Tsɛ
i.	  E hyɛɔ nɛ a ye blɔ nɔ tomihi a nɔ ngɛ we mi.

ii.	 E toɔ he piɛ pomi blɔ nya.

iii.	E woɔ e sisi bimɛ he wami.

iv.	E tsuɔ ni kaa tsɔɔlɔ ngɛ we mi.

v.	 E toɔ weku ɔ hiami nihi a he blɔ nya ha mɛ.

vi.	E peeɔ nya dalɔ kɛ nɔhyɛ nɔ ha we ɔ.

Ni tsumi 7.1

Moo sɛsɛ wɛtso nyatsɛ ni tsumi etɛ he. Sɛɛ o heto ɔ kɛ ha nyɛ sibi ɔmɛ.

Ni tsumi 7.2

Mo tapo nyɛ ma mi nɔ yemi blɔ nɔ tomi ɔ mi nɛ o tsɔɔ e he se nami komɛ.

Ni tsumi 7.3

Ngɔɔ lɛ kaa mo ji weku nyatsɛ. Mo dla ni enyɔ nɛ ngɛ pɛe ngɛ hiɔ ko he ɔ a 
kpɛti. Ni kpahi maa hi si kaa weku mi nikɔtɔmahi ngɛ munyu yemi he ɔ. Mo 
kaa weku nyatsɛ ɔ, o hɛ nɛ ko je weku nyatsɛ blɔ nya ni tsumi ɔmɛ a nɔ kɛ ye 
sane ɔ.

Ni tsumi 74

O susu kaa kusumi nɔ yemi blɔ nɔ tomi ɔ he hia mwɔnɛmwɔnɛ ɔ lo? Fi o 
dahe ɔ se kɛ nya sami munyuhi nɛ ma ha nɛ o susumi aloo o dahe ɔ maa hi 
gbugbuugbu.

KUSUMI MA NƆ YEMI NƆ KUƆMI
Kusumi ma nɔ yemi nɔ kuɔmi ji nɛ ɔ:
1.	 Matsɛngua
2.	 Matsɛ tsɔwi/wɛtso matsɛ
3.	 Manyɛ
4.	 Matsɛ woli

1.	 Matsɛngua
	 Matsɛngua ji ma kɛ wɛtso ɔmɛ tsuo nɛ bla a nɔ yelɔ. Wa ngɛ Manya Klo 

matsɛngua nɛ ji Konɔ. … . Adaa ngɛ Jetsɛ ……., Asante ngɛ Otumfuɔ 
………, Ga ngɛ Abiasuman …….., Dagomba ngɛ Yaa Naa, …….., kɛ ekpa 
komɛ.

	 Matsɛngua blɔ nya ni tsumi komɛ
a.	 Lɛ ji ma amɛ kɛ wɛtso ɔmɛ, kɔpe ɔmɛ kɛ huza amɛ tsuo a nyatsɛ.

b.	 E poɔ ma kusumi ɔmɛ a he piɛ nɛ e baa a yi.

c.	 E poɔ ma zugba kɛ weto ni kpahi a he piɛ nɛ e baa a yi.

d.	 E peeɔ kojolɔ kɛ ha ma a.

e.	 E woɔ mlaahi nɛ nihi nɛ hi si ngɛ tue mi jɔmi mi nɛ e hyɛɔ nɛ a ye ma 
blɔ nɔ tomihi a nɔ.

f.	 E ngɔɔ nɔ yami ni tsumi kɛ si himi kpakpa kɛ baa.

g.	 E hyɛɔ nɛ tue mi jɔmi kɛ kake peemi nɛ hi ma bi a kpɛti.

h.	 E daa si kaa ma a hɛngmɛ kɛ a nane mi dalɔ.

2.	  Matsɛ tsɔwi/Wɛtso matsɛmɛ
	 Matsɛ tsɔwi aloo Wɛtso matsɛmɛ ngɛ matsɛngua a sisi. A ngɔɔ a he wami kɛ 

jeɔ matsɛngua a mi kɛ hyɛɔ a ma tsɔwi, huza amɛ kɛ kɔpe ɔmɛ a nɔ. Matsɛ 
yemi ɔ ngɛ muɔ mi nɛ nɛnɛmɛ kɛ haa tsɛmɛ nɛ tsɛmɛ hu kɛ haa bimɛ kɛ yinɔ 
bimɛ nɛ nyɛɛ se. Odehehi nɛ yeɔ tsɛ.

	 Matsɛ tsɔwi/Wɛtso matsɛmɛ a blɔ nya ni tsumi
a.	 Ke matsɛngua a be ɔ, mɛ nɛ a ngɛ.

b.	 A hyɛɔ nɛ nihi a yi nɛ na wami ngɛ a kpɔ ɔmɛ a mi.

c.	 A peeɔ kojoli ngɛ a kpɔ ɔmɛ a mi.

d.	 A hyɛɔ nɛ tue mi jɔmi kɛ kake peemi nɛ hi a kpɔ ɔmɛ a mi.

e.	 A hyɛɔ ma kusumi tsumi nɔ.

3.	 Manyɛmɛ
	 A ngɔɔ manyɛmɛ kaa a ji yihi nɛ ngɛ ma a mi ɔ tsuo a nya dali aloo a nyɛmɛ 

nɛ hɛɛ juɛmi kɛ nile kɛ nyasa kpɛɛ. A bɔɔ mɔde kaa a baa yihi, zangmawi kɛ 
jokuɛ tsɔwi a nɔ yami kɛ a si himi yi. Ngɛ hehi nɛ a yeɔ nyɛ se ni aloo wɔfa 
ni ɔ, yihi ji nihi nɛ gbɔɔ matsɛmɛ a he nine kɛ haa nimeli loko a toɔ mɛ se 
Dangme nɔ be ja. A toɔ manyɛ tsɔwi hulɔ.

	 Manyɛmɛ a blɔ nya ni tsumi
a.	 A yeɔ buaa matsɛmɛ kɛ hyɛɔ ma nɔ.

b.	 A yeɔ buaa ngɛ yihi kɛ zangmawi a nyagba kɛ a sane kojomi mi.

c.	 A hyɛɔ nɛ a ko ngɔ yihi kɛ jokuɛwi a blɔ nya ngɛ a dɛ.

d.	 A tsɔɔ weku kpa nɛ a baa weku yi.

4.	 Matsɛ woli
	 Matsɛ woli ji nihi nɛ gbɔɔ ni kpahi a he nine nɛ a wo mɛ matsɛ se mɛ nitsɛmɛ 

lɛɛ a be jamɛ a blɔ nya kaa a yeɔ matsɛ. A kpeɔ kɛ sɛsɛɔ he loko a hlaa nɔ nɛ 
sa nɛ a wo lɛ matsɛ ɔ.

	 Matsɛ woli a blɔ nya ni tsumi
a.	 Mɛ nɛ a gbɔɔ matsɛ aloo manyɛ he nine loko a woɔ.

b.	 A peeɔ kusumi ke matsɛ kpa sɛ.

c.	 Mɛ nɛ a kpaa matsɛ.

d.	 Mɛ nɛ a jeɔ matsɛ ehe kpo kɛ haa ma nimeli.

e.	 A woɔ matsɛ ga.

Ni tsumi 7.5

1.	 Ngɔɔ mo nitsɛ o munyunguhi kɛ tsɔɔ nihi nɛ ma nɔ hyɛli nɛ nyɛɛ se nɛ 
ɔmɛ ji:

a.	 Matsɛngua
b.	 Matsɛ wayo aloo wɛtso matsɛ
c.	 Matsɛ woli

Ni tsumi 7.6

Moo hyɛ foni nɛ ɔ totooto nɛ o ha sane bimi nɛ nyɛɛ se ɔmɛ a heto..

Fig. 7.2: Matsɛ kɛ nimeli bɔ gua

1.	 Moo tsɔɔ Matsɛngua a hihe ngɛ guabɔ ɔ mi.

2.	 Moo tsɔɔ nihi enyɔ nɛ ha nɛ Matsɛngua a je muno ngɛ nimeli kpa amɛ a 
he.

Ni tsumi 7.7

Ni komɛ deɔ ke kusumi ma nɔ yemi blɔ nɔ tomi ɔ nya be. Kɛ o kplɛɛ munyu 
nɛ ɔ nɔ kɛɛ? Sa nya nɛ o dahe ɔ nɛ hi gbugbuugbu.

1.	 Mɛnɔ ji nyɛ weku kpokploo ɔ nyatsɛ?

2.	 Mɛni blɔ nya ni tsumi enyɔ nɛ o maa suɔ nɛ o papaa nɛ tsu nɛ a ngmɛ 
ngɛ ni kasemi nɛ ɔ mi?

3.	 Moo kane demiyo nɛ nyɛɛ se nɛ ɔ konɛ o tsɔɔ ma nɔ yemi nɔ kuɔmi nɛ 
je kpo ngɛ jamɛ a ma a mi. (Matsɛngua, Matsɛ tsɔwi, Wɛtso nyatsɛ kɛ 
Matsɛ woli) Kɛ to nyɛ ma a nɔ he.

	Demiyo ɔ

	Gana kusumi nɔ yemi blɔ nɔ tomi

	Loko mwɔnɛmwɔnɛ ɔ modemade nɔ yemi blɔ nɔ tomi maa ba a, Ganabi ngɛ 
kusumi ma nɔ yemi blɔ nɔ tomi ngɛ ma kɛ kɔpehi a mi momo.

	A lo blɔ nɔ tomi nɛ ɔ ngɛ matsɛmɛ kɛ ma nimeli a glɛ nɔ. Ngɛ mahi kɛ 
kɔpehi a mi ɔ, a ngɛ nya dali nɛ ji matsɛmɛ kɛ ma nimeli kɛ matsɛ woli 
nɛ daa ma a nya kɛ maa nihi a nya si ngɛ ma a tsuo nane mi.

	A daa nyasa, juɛmi mi kuɔmi, wami kɛ nɔ lemi nɔ kɛ hlaa nimeli nɛ ɔmɛ. 
Ngɛ kɔpe ɔmɛ a se ɔ, a hlaa Matsɛngua nɛ hyɛɔ ma kɛ kɔpe babauu nɔ 
nɛ e bɔɔ mɔde kaa tue bumi kɛ si himi kpakpa nɛ hi ma amɛ a mi nɛ e 
kojoɔ nihi a kpɛti sanehi hulɔ.

	Matsɛ tsɔwi kɛ wɛtso matsɛmɛ woɔ matsɛngua a ga nɛ matsɛngua a peeɔ 
nihi nɛ maa hi ha ma a tsuo.

	Matsɛngua amɛ a nɔ kuɔ pe nɔ fɛɛ nɔ nɛ a he wami hu nɔ kuɔ pe nɔ fɛɛ nɔ 
nɔ ngɛ ma a mi. Kusumi ma nɔ yemi blɔ nɔ tomi nɛ ɔ ngmɛɔ blɔ nɛ nɔ 
fɛɛ nɔ jeɔ e gbi kpo ngɛ munyuhi a he ejakaa atɛplɛɛ ke e fi ngɛ mi nɛ a 
kɛ he na. E ngɔɔ bu kɛ haa nikɔtɔmahi nɛ e tsɔɔ kaa nɔ ko fɛɛ nɔ ko he 
hia kɛ ha ma a he juɛmi peemi.

4.	 Moo sɛsɛ kusumi ma nɔ hyɛmi blɔ nɔ tomi etɛ he nɛ o tsɔɔ a he se nami 
kɛ ha ma.

MI GBAMI 7 Kusumi tsumi kɛ ma nɔ yemi

SISI TSƆƆMI
1.	 Munyu mi zɔ woli: E ji blɔ nɔ nɛ wa tsuɔ lɛngmengmlee, kaleli, okadihi, 

miblɛkeli kɛ ekpa komɛ a he ni kɛ gbla tue buli a juɛmi kɛ wo saneyo ɔ he.

2.	 Ma nɔ yemi he blɔ nɔ tomi: E ji blɔ nɔ nɛ wa guɔ kɛ kudɔɔ ma ko.

3.	 Tsɛ se ni yemi: E ji blɔ nɔ nɛ a hyɛɔ weku kpa kɛ guɔ tsɛ se.

4.	 Kusumi Ma nɔ yemi: E ji blɔ nɔ tomi nɛ a kɛ hyɛɔ kusumi ma nɔ.

